
Til þess er málið varðar

 

Fyrir hönd Skotíþróttafélags Ísafjarðar vill ég vekja athygli á stöðu utandyra-aðstöðu félagsins fyrir riffil- 

og haglabyssuskotfimi og óska eftir liðsinni bæjarins við að finna farsæla lausn til framtíðar.

Skotíþróttafélagið hefur um árabil haft aðstöðu til skotæfinga á svæði á heiðinni ofan við Dagverðardal. 

Félagið hefur sjálft staðið að uppbyggingu svæðisins í gegnum tíðina, að mestu með sjálfboðavinnu 

félagsmanna og fjáröflunum. Þar hefur verið byggð upp aðstaða sem hefur þjónað bæði æfingum og 

keppni í mismunandi greinum skotíþrótta ásamt framkvæmd verklegra þátta skotvopnanámskeiða.

Á svæðinu er skothús sem gerir mögulegt að æfa riffilskotfimi við góðar aðstæður, meðal annars á færi 

allt að 500 metrum og jafnvel lengra ef þörf krefur. Við húsið hefur verið reist vindvörn og um tíma var 

aðstaðan mjög góð. Ástand hennar hefur þó versnað með árunum, meðal annars vegna takmarkaðs 

viðhalds og minni nýtingar, sem má að einhverju leyti rekja til sífellt erfiðara aðgengis að svæðinu.

Haglabyssuskotvöllurinn á svæðinu er einnig mjög góður og þar eru skot-turnar sem hýsa þann vélbúnað 

sem nauðsynlegur er til að halda bæði æfingar og keppnir í ýmsum greinum haglabyssuskotfimi. 

Undanfarin ár hafa reglulegar æfingar verið haldnar þar yfir sumarmánuðina. Vegna slæms aðgengis og 

skorts á mokstursþjónustu hefur starfsemin þó í raun verið bundin við þann tíma árs. Vitað er að 

riffilskotfimi hefur einnig verið stunduð að vetri til, þó í takmörkuðum mæli.

Helsta áskorunin í dag er sú að aðgengi að svæðinu hefur versnað verulega. Vegurinn upp að 

skotsvæðinu er orðinn að mestu ófær nema fyrir sérstaklega vel útbúnar bifreiðar og á köflum má jafnvel 

telja hann hættulegan yfirferðar. Þetta hefur verulega hamlandi áhrif á starfsemi félagsins, þátttöku 

iðkenda og möguleika til áframhaldandi uppbyggingar.

Með þessu erindi vill skotíþróttafélagið upplýsa Ísafjarðarbæ um stöðuna og jafnframt óska eftir samtali 

og samstarfi um lausn á aðstöðumálum félagsins. Félagið óskar eftir að skoðaðir verði möguleikar á 

úthlutun nýs svæðis til uppbyggingar eða að tryggt verði viðunandi og öruggt aðgengi að núverandi 

svæði, þannig að hægt sé að halda úti öruggri og áreiðanlegri íþróttastarfsemi til framtíðar.

Skotíþróttafélagið hefur í gegnum tíðina lagt verulega vinnu og fjármuni í uppbyggingu aðstöðu 

félagsmanna og telur mikilvægt að finna lausn í góðri samvinnu við bæinn svo hægt sé að efla áfram 

löglega, örugga og skipulagða iðkun skotíþrótta í sveitarfélaginu.

Virðingafyllst fyrir hönd Skotíþróttafélags Ísafjarðar,

Páll Janus Þórðarson
Svæðisfulltrúi á Vestfjörðum
Sími: (+354 866-8609) 
 
 
 
Allar upplýsingar sem fram koma í þessum tölvupósti eru trúnaðarmál.Þær eru eingöngu ætlaðar 
skráðum viðtakanda eða viðtakendum. Öllum öðrum er óheimill aðgangur að þessum tölvupósti. Ef þú ert 
ekki sá sem tölvupósturinn er ætlaður er þér óheimiltað upplýsa um hann, afrita hann eða dreifa honum.
 


